
British Literature

  SELON  YON JISTIFIKASYON DWA FANM 

  Mary Wollstonecraft 
 Espas ak tan:  Angletè, 1792 

 Nan esè sa a, Mary Wollstonecraft mande pou yo enstwi moun sou dwa fanm yo. Nan 
entwodiksyon an, li di li fè lekti anpil liv sou edikasyon. Tout liv sa yo plis ekri pou gason 
olye fi. Li admèt medam yo pi fèb fizikman pase gason yo. Li vle konvenk medam yo pou yo 
vin pi fò ni mantalman ni fizikman. Li remake yo anseye fi sèlman pou yo enspire lanmou, 
lè yo ta dwe resevwa ansèyman pou enspire respè. Yo konsidere fi kòm kreyati frivòl ki 
ka amelyore tèt yo sèlman atravè maryaj. 

 Nan Chapit 2 a, Wollstonecraft di yo anseye fi yo sèlman pou fè gason yo plezi. Poutèt 
sa, lè lanmou an fennen, medam yo vin vyolan, yo vin jalou. Li sijere pou medam yo aji yon 
jan pou fè respekte yo epi pou yo pa ta konte sou gason yo pou tout bonè yo. Li di fi yo pa 
ta dwe fè tankou yo fèb oswa yo pa ta dwe kache santiman yo pou yo fè gason plezi. Li 
ankouraje medam yo pou yo fè kò yo ak lespri yo vin fò pou yo ka vin zanmi mari yo, olye 
pou yo ta sèlman depann de yo.    

